
С. БУЯННЭМЭХИЙН АМЬДРАЛ УРАН БҮТЭЭЛИЙН ТОВЧ 
(1901-1937)

	Сономбалжирын Буяннэмэх 1902 онд Түшээт хан аймгийн Говь түшээ гүний хошууны (Одоогийн Дундговь аймгийн Дэлгэрхангай сумын) нутагт төржээ.

	Буяннэмэх нялх бага байхдаа эцэг эхээс өнчирсөн бөгөөд Да хүрээнд амьдран сууж байсан садан дээрээ иржээ.

	Өнчин хүү Буяннэмэхийг нагац эгч нь өөрийнхөө дэргэд татан авсан боловч тэд амьдралын талаар ядуу байснаас өөрийн нөхөр Цахар Лувсангийн хуучин танил Тогтох тайжид үрчлүүлсэн байна.

	Тогтох тайжийнх тэр үедээ соёлтой, баян чинээлэг язгууртан айл байсан тул хөлсний багш нарыг урин авчирч хүүхдүүддээ гэрээр ном заалгадаг байсан ажээ.

	Тогтох тайж хэд хэдэн өргөмөл хүүхэдтэй байсан бөгөөд Буяннэмэх нарт харчин угсааны Ашинга гэдэг хүнээр монгол, манж хэл бичгийг голлон, мөн хятад хэл бичгийг заалгадаг байжээ.

	Буяннэмэх мөн тэр үед Да хүрээнд байсан сургуульд орж хэдэн жил суралцжээ. С. Буяннэмэх монголын нийгмийн амьдралын гүнзгий зөрчил, ангийн болон үндэсний тусгаар тогтнолын төлөө тэмцлийн ид ширүүн үед өсөж торнисон тул түүний үзэл санаа бүрэлдэн тогтоход энэ явц хүчтэй нөлөөлсөн байна. Сэргэлэн цовоо авьяаслаг залуу Буяннэмэх багаасаа эх орон ард түмнийхээ эрх чөлөө, жаргалант амьдралын төлөө тэмцэх замд орсон байна. Тэгээд С. Буяннэмэх жанжин Сүхбаатар нарын зохион байгуулсан хувьсгалын нууц бүлгэмд орсон бөгөөд 1921 оны эхээр ардын намын гишүүнд элсэн оржээ. Энэ тухайгаа 1924 онд «... Миний бие сая намд орохыг хүсэж ардын намын 10 зүйл зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж энэхүү намд ороод энэ их хэрэг үйлст зүтгэлцэн үхэвч гомдолгүй үнэн байдал учраа илтгэж ардын намын жинхэнэ гишүүн болон орсон...» гэж бичжээ.

	Хувьсгал мандахын босгон дээр С. Буяннэмэх «Таван мөнгө хүрэхгүйгээр түмэн ардыг худалдсан халхын ноёд» гэдэг хамгийн анхныхаа шүлгийг бичсэн нь ардын намын нөхдийн анхаарлыг татжээ. Энэ нь зохиолд бичсэн «Өчүүхэн дурсамж» гэдэг тэмдэглэлд тодорхой бий.

	Харин тэр анхны шүлэг нь одоо хир олдоогүй байна. Хиагт хотонд ардын журамт цэрэг ялалт хийсний маргааш өдрөөс эхлэн ардын түр засгийн газрын гадаад хэлтсийн бичээчээр эхлэн ажиллажээ. Тэндээ удалгүй Ардын Намын Төв Хорооны шийдвэрээр Эрхүү хотноо алс дорно зүгийн коминтерний салбартай хамтарч хэвлэн гаргаж байсан монголын сонин хэвлэлийн газар очиж ажиллажээ.

	Эрхүүд явахын өмнө «Ардын намын тухай шүлэглэл» гэдэг намын үзэл санаа зорилтыг нийтэд таниулах шүлэг бичжээ. Ардын засгийн газар нийслэл хүрээнд ирсний дараа уг шүлэглэлийг Ардын цэргийг сурган боловсруулах улс төрийн хэлтэс «Цэгц шударгыг шүүмжилсэн шүлэглэл оршвой» гэсэн нэртэйгээр тусгай ном болгон 1921 онд хэвлэн нийтэлжээ.

	Буяннэмэх Эрхүү хотноо Б. Шумяцкийн хамт 8 сар ажиллаж үнэн сонин, монголын олон түмэн ардад тунхаглан зарлах бичгүүд зэргийг хэвлүүлэн гаргалцаж байгаад 1921 онд нийслэл хүрээнд ирж цэрэг ардыг сурган боловсруулах газар түр ажиллаж цэрэг ардын дотор суртлын ажлыг эрхлэн хийж байхдаа «Ертөнцийн улирал, хувьсгал, ардын намын аливаа учир, засаг төрийн гарал учруудыг товчилсон толь» гэдэг номыг Ишдоржийн хамт 1922 онд бичиж гаргажээ.

	Эрхүүгээс ирэхэд нь Чойбалсан, Гүрсэд нар тэргүүлэн монголын бошгыг халах хувьсгалт залуучуудын эвлэлийг анх үүсгэн байгуулж залуу идэрчүүдийг элсүүлэн хуралдуулж байсан бөгөөд С. Буяннэмэх залуучуудын эвлэлд баяртай угтан орж даруй «Залуучуудын дуу» бичжээ.

	Бошгыг халах хувьсгалт залуучуудын эвлэл олон түмний дотор хувьсгалын олон төрлийн ажил зохиодог байсны нэг нь соёл урлагийн ажил байлаа.

	Энэ ажлыг залуучуудын эвлэл бүр цоо шинээр үүсгэсэн гэж болно. 1922 оны 3 дугаар сарын 28-нд жанжин Сүхбаатарын нэрэмжит клуб нээгдэж «Ойрх цагийн товч түүх» гэдэг жүжгийг анх удаа тогложээ. Энэ тухай С. Буяннэмэх 1924 онд бичихдээ: «Манай монголд анх энэ хэргийг үүсгэсэн хувьсгалт залуучуудын зоригийг сайшааваас зохихын дээр анхан гарахдаа ямар наадам бүжгээр үүсгэснийг нь хэн ч сонирхон үзвээс зохимжтой хэрэг мэт. Тийнхүү монголын хувьсгалт залуучуудын анх бүжиг наадмыг үүсгэн гаргасан тэр үес болбол ардын засгийг саяхан байгуулж, аливаа хэргийн байдал төвхнөөгүй, ард түмний санал бодол нь хараахан тогтноогүй зарим нь хуучин засаг ба цагаантны хэргийг бишрэн сэтгэж эндүүрэн төөрч, чухам хуучин засгийн харгис бодлого ба цагаантны хортой явдлыг огт мэдэхгүй, наагуурдан бодож төөрөгдөн бүхий энэ байдалд нийлүүлэн бидний монголчууд манжийн эцсийн эрхэнд ямар мэт байсан ба гамин цагааны зэрэг гадаадын харгисууд ямар саналаар яахан орж ирсэн хийгээд ардын нам, ардын засаг яахан үүсэж тогтносон, ямар зорилт бодлоготой зэргийг олон нийтэд мэдэгдэх нь эрхэм байсан учир «Ойрх цагийн товч түүх» хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж сайшаан сэтгэж түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон байна. Энэхүү Сандуа амбанаас эхэлсэн жүжгийн зохиолыг анхан миний бие товчхоноор бичиж нөхөр Амгалан Гомбожав нарын зэрэг хүмүүст үзүүлэн хянуулж харилцан зөвлөлдөж эв аялгуу байдлыг нь зохицуулан залруулж тэр даруйд боловсронгуй сэргэлэн гишүүдээс томилон авч нэгэн долоо хоногийн дотор сургуулийг үйлдэн төгсгөөд нэгэн долоо хоног дараалан гаргаж олон нийтэд үзүүлэв» гэжээ.

	Энэ жүжгээ С. Буяннэмэх 1922 онд бичээд 1924 онд хэвлүүлэхээр засвар хийн таван дэвтэр гучин хоёр бүлэг болгожээ. Буяннэмэх 1922 оны өвөл Москва хотноо хуралдсан Алс дорнодын олон улсын ардын төлөөлөгчдийн анхдугаар их хуралд очиж В. И. Ленинтэй уулзсан байна. Энэ тухайгаа «Гайхамшигт учрал» гэдэг найруулал болгон бичжээ. Дараа нь бүх дэлхийн залуучуудын интернационалын 3 дугаар их хуралд монголын залуучуудын төлөөлөгчдийн тэргүүнээр оролцож ирээд «Монгол интернационал» гэдэг дуу бичжээ.

	Ер нь Буяннэмэх 1921-24 онуудад Эвлэлийн Төв Хорооны тэргүүлэгч гишүүн, дарга зэрэг ажлуудыг хийж байх хугацаандаа Москва хотноо 3 удаа явж коминтерн ба КИМ-гээс ажил төрлийн талаар зөвлөгөөн авч ажилласаар иржээ. Энэ үед дээр дурдсанаас гадна «Яруу шүлгийн дуу», «Ардын намын эдүгээх аливаа хэргийн шүлэглэл» зэрэг зохиолуудаа бичжээ.

	1924-26 онд С. Буяннэмэх өвөр монголд байсан бөгөөд тэнд байхдаа «Дотоод монголын ардын сэтгүүл» гэдэг суртлын ба уран сайхны сэтгүүл эрхлэн гаргаж байсны дээр шүлэг өгүүллэгээ үргэлжлүүлэн бичиж байжээ.

	Эх орондоо буцаж ирсний дараа Буяннэмэхийг Буриад монголын хорооноос манай газар ирүүлж суртал ба зохиолын ажил хийлгэнэ үү гэж урьсан ёсоор зөвшөөрөн явуулж ажиллуулсан байна. Буяннэмэх Буриад монголд очоод багшийн сургуулийн монгол хэл бичгийн багш, сонин хэвлэл, урлаг утга зохиолыг хэвлүүлэх зэрэг ажлуудыг нэг жил хийж байгаад иржээ. Буяннэмэх Буриад монголд байхдаа уран зохиол бичих ажлаа үргэлжлэн хийж «Алсыг зорьсон алтан загас» тууж, «Аюулт дайны чимээ» мөн хүүхдийн арав гаран өгүүллэг «Нарны эргэлт» гэдэг шүлэг «Ленин» гэдэг нийтлэл зэргийг бичиж 1927 онд гарсан «Уран үгсийн чимэг» гэдэг эмхэтгэл болон бусад хэвлэлд нийтлүүлсэн байна. Буриадад байсан нь түүнд орос зөвлөлтийн урлаг утга зохиолын туршлагатай танилцах чухал ач холбогдолтой болжээ.

	Буяннэмэх 1928 онд Монголдоо эргэж ирээд хотын намын хорооны дарга, жанжин Сүхбаатарын нэрэмжит клубийн дарга, Цэнгэлдэх хүрээлэнгийн дарга, Намын Төв Хорооны суртлын хэлтэс зэрэгт ажиллаж байхдаа уран бүтээлийн ажлыг улам бүр идэвхтэй хийж байсан бөгөөд «Баатар хөвүүн Тэмүүжин», «Марал шар» зэрэг 1923-24 онуудад бичиж тоглуулсан жүжгээ 1928 онд тусгай ном болгон хэвлүүлсэн байна. 1929 онд «Улаан наран», «Мопорын шинэ дуу», «Баатар улаан цэрэг», «Дайснаа дарсан Сүхбаатар», «Моторт тэрэгний хэрүүл», «Дүлий доторх дүлий», «Аюулт байлдаан» зэрэг зохиолуудыг бичжээ. 1928 онд Намын Төв Хорооны санаачлалаар байгуулагдсан манай зохиолчдын эвлэлийн үүсвэр болох «Уран зохиолын дугуйланд» идэвхтэй орж тэр дугуйлангийн бүтээл манай зохиолчдын анхны эмхэтгэл «Уран үгсийн чуулганыг» гаргахад их үүрэг гүйцэтгэжээ.

	С. Буяннэмэх зөвхөн зохиол оролдоод зогссонгүй мөн энэ үеэс уран зохиолын онол, шүүмжлэл судлалын ажлыг идэвхтэй хийж эхэлжээ. 1929 онд хэвлэгдсэн «Уран үгсийн чуулганд», «Уран зохиолыг хэрхэн зохиох сэдэв» гэсэн онолын том өгүүллийг хэвлүүлсэн байна.

	Тэр үед шинээр шүлэг зохиол бичиж оролдож байсан хүмүүс Буяннэмэхэд захидал бичиж заавар зөвлөгөөнийг үргэлж авч байсан ба мөн уран зохиолыг бичих арга маягийн талаар С. Буяннэмэх тэдэнд хичээл заадаг байжээ. Буяннэмэх 1930-37 он хүртэл «Үндэсний эрх» сонин, «Монгол ардын үндэсний соёлын зам» гэдэг урлаг утга зохиолын сэтгүүлд болон театрын зохиолч зэрэг ажил хийж байсан бөгөөд 1928 оноос уран зохиолчдын дугуйлан, уран зохиолчдын товчооны дарга зэрэг ажлуудыг үе үе хийж байжээ.

	1937 оны намар улс төрийн хэрэгт хилс баривчлагдсан боловч хожим нь С. Буяннэмэх энэ хэрэгт холбогдолгүй болж цагаатгагдсан юм.

	С. Буяннэмэхийн уран бүтээл олон талтай баялаг юм. Тэр бээр яруу найраг, үргэлжилсэн зохиол, жүжиг уран зохиолын онол шүүмжлэлийн талаар нэлээд арвин өвийг үлдээжээ. 1935 онд «Холбоо шүлгийн цоморлог» гэдэг нэртэйгээр сүүлийн үед бичсэн гол шүлгүүдээ түүвэрлэн нэгэн ном болгон хэвлүүлжээ. Түүний яруу найраг нь ихэнхдээ улс төр, иргэний ухуулгын шүлгийн хэлбэртэй юм. Бас нэлээд байгалийн уянга бий. Үргэлжилсэн зохиолоор сонирхолтой олон өгүүллэг бичсэний дээр хэд хэдэн аятайхан найруулал нийтлэл бичиж «Үндэсний соёлын зам» зэрэг тэр үеийн тогтмол сонин сэтгүүлд хэвлүүлжээ. 1936 онд «Малчин Товуудай» гэдэг тууж бичиж тусгай ном болгон хэвлүүлсэн байна. Энэ тууж нь бичлэгийн хэлбэрийн хувьд тун сонирхолтой бөгөөд тэр үеийн уран зохиолд өргөн хөгжлийг олсон ухуулгын уран зохиолын маш том ололт байлаа. С. Буяннэмэх «Баатар хөвүүн Тэмүүжин», «Марал шар», «Харанхуй засаг», «Шөнийн буг», «Эрдэнэт соёмбын эзэн эрэлхэг жанжин Сүхбаатар», «Гурван хорын хүлээс», «Хар барс», «Ардын долоон баатар», «Үнэн» зэрэг арав гаруй жүжиг бичсэн бөгөөд «Хоршоо жингийн дуу», «Сэрэмж», «Нутаг усны тэмцэл» зэрэг хэдэн жүжиг нь одоо хараахан олдоогүй байна. 1933 онд Москва хотноо болсон олон улсын театрын үзлэгт манай театр С. Буяннэмэхийн бичсэн «Харанхуй засаг» гэдэг жүжгээр оролцож өндөр үнэлэлтийг авсан билээ. Москвагийн үзлэгт оролцож байх үед «Харанхуй засаг» жүжгийг «Правда», «Труд», «Прожектор», «Вечерняя Москва» зэрэг сонин хэвлэлүүдэд магтан сайшааж билээ. Францын коммунист хэвлэл «Юманите» сонины 1933 оны 6 дугаар сарын 2-ны дугаарт, «Хуучны үеийн ёс журмыг эсэргүүцэгч ард түмний тэмцлийг монголын театрынхны тоглосон жүжгийн сэтгэл догдлуулсан дүрүүдээс олж үзжээ» гэж бичжээ. Ер нь С. Буян- нэмэх манайд үндэсний театр үүсэж хөгжихөд ихээхэн хувь нэмрээ оруулсан хүн юм.

	С. Буяннэмэх «Уран зохиолын зүйлийг хэрхэн зохиох сэдэв», «Театрын уран сайхны тухай», «Уран сайхны шүүмжлэлийг өргөнөөр хөгжүүлье», «Уран хошин зураг гэгч юу вэ» «Холбоо шүлгийн журмын тухай», «Монголын шинэ үеийн уран зохиол» зэрэг уран зохиол урлагийн онол, шүүмжлэл судлалын нэлээд зүйл бичиж «Үндэсний соёлын зам», «Шинэ толь» зэрэг сэтгүүлд нийтлүүлжээ. Тэр бээр 1935 онд «Утга зохиолын үүд» гэдэг уран зохиол эхлэн оролдогч залуучуудад гарын авлага болох онол практикийн зорилго бүхий нэгэн номыг хэвлүүлэхээр бичсэн нь хараахан хэвлэгдэлгүй гар бичмэлээр үлдлээ. Уран зохиол урлагийн онол судлалын талаар хийсэн бүтээл нь манай утга зохиолын онолын сэтгэлгээний хөгжилд чухал хувь нэмрээ оруулсан юм. Ялангуяа тэр бээр уран зохиолынхоо онолыг монголын уламжлалт утга зохиолын түүхэн туршлагад түшиглэн буй болгох гэсэн оролдлого хийжээ. Гэвч тэр бүхэн нь үнэн зөв байж чадсангүй. Жишээлбэл: Далд утгатай шүлгийн тухай онол нь хэдийгээр эртний дорно дахины яруу найргийн онолын үндэслэгээтэй боловч шинэ хувьсгалт ард түмний урлагийг бүтээн бий болгох хэрэгт ашигтай зүйл биш байжээ. Бас заримдаа хэтэрхий дур мэдэн тайлбарласан онолын зүйл ч үзэгддэг.

	С. Буяннэмэх эх орондоо шинэ хувьсгалт соёл урлаг түгээн дэлгэрүүлэх ялангуяа хувьсгалт уран зохиолыг бий болгох хэрэгт хир чинээгээрээ хичээн зүтгэсэн хүний нэг юм.

	1935 оны 9 дүгээр сарын 25-ны өдөр Ардын Бага Хурлын Тэргүүлэгчид ба Ардын Сайд нарын Зөвлөлийн гишүүдийн хамтран хуралдсан хурлын тогтоолд: «Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга, ший жүжгийн ажилд онцоор идэвхлэн оролцож өдий төдий уран сайхан бүтээлүүдийг үйлдэж гүйцэтгэн бүхий тул Буяннэмэхийг «Улсын гавьяат алдарт уран зохиолч» хэмээх цол ба дурсгалын эдээр шагнахын хамтад мөн тэд нарт хувьд хэрэглэх хэд хэдэн зүйлийн хөнгөлөлт бүхий «Уран сайхны ажлын онц гавьяаны үнэмлэх олгосугай» гэж тэмдэглэсэн байна.

	С. Буяннэмэхийн уран бүтээл нь малчин ядуу ардын эрх ашгийг хамгаалах чиглэлд тууштай зогсож, хувьсгалын ялалт ба түүний ач тус зөвлөлтийн ард түмний өгөөмөр тусламжийг үзүүлэх феодализмын бузар булайг илчилж ард түмнийг хувьсгалт үзэл санаагаар хүмүүжүүлэх, хувьсгалт шинэ ажилд өргөнөөр оролцохыг уриалан дуудах энэ явцад гарч байсан ажил төрлийн аливаа дутагдлыг шүүмжлэх үндсэн агуулгад төвлөрч байлаа. С. Буяннэмэх «Хувьсгалт уран зохиол нь дан ганц ардын тусыг хамгаалах, ардад дайсан болох бүхий л хорт явдал байдлыг уран зохиолын маягаар уудлан гаргаж үзүүлэн түүнтэй тэмцэх ба өөрийн хувьсгалын манлай удирдагч нам засгийн бодлогыг биелүүлэхийн тул ард түмэнд уран зохиолын ухаанаар нэвтрүүлэх тийм амьд хөдөлгөөнт ба хувьсгалын тэмцэлт зохиол юм» гэж «Монголын шинэ үеийн уран зохиол» гэдэг өгүүлэлдээ онцлон бичжээ.

	С. Буяннэмэх хувьсгалт шинэ соёлыг бүтээх зам мөрийг хайж бие сэтгэлээ зориулан зүтгэж явсан тэр үеийн эрэлч сэхээтнүүдийн нэг байжээ. Тийм учраас түүний бүтээлүүд олон талтай баялаг юм. Үүний зэрэгцээ түүний хийсэн оролдлого санаачилга бүхэн нь тэр болгон бүрэн зөв амжилттай болж байсангүй учир С. Буяннэмэхийн бүтээлд шүүмжлэлтэй хандах хэрэгтэй юм. Жишээлбэл:

	Түүний 1928 онд бичиж байсан асуулт хариултын шүлэг нь ард түмнийг хувьсгалч ёсоор соёлжуулахад ач холбогдлоо өгч чадах ашигтай оролдлого санаачилга байж чадсангүй. Харин ч утга зохиолыг хувьсгалын их хэргээс хөндийрүүлж мэдэх хортой зүйл байсан. Тийм ч учраас уг оролдлого нь цаашдын хөгжлийг олж чадахгүй хаягдсан билээ. Мөн түүний бичсэн «Марал шар», «Шөнийн буг» зэрэг жүжгийн зарим зохиолд амьдралыг хэтэрхий хуулбарлах хандлага илэрч байжээ.

	Нөгөө талаар С. Буяннэмэх нь одоогоос 30 гаруй жилийн өмнө бичиж байсан бөгөөд тэр цагаас хойш манай уран зохиол ихэд хөгжиж уншигчдын уран сайхны боловсрол өндөржсөн тул зарим зохиол нь одоогийн уншигчдын гоо зүйн өндөржсөн шаардлагад хүрч чадахгүй байж болох юм. Гэвч С. Буяннэмэхийн тэр зохиолууд нь тухайн үедээ монголын шинэ уран зохиолын хөгжилд чухал хувь нэмрээ оруулж ард түмнийг хувьсгалт үзэл санаагаар ухуулан сэнхрүүлэх үйлст ихээхэн ач тусаа үзүүлсэн байна.

	Ер нь зохиолч Буяннэмэх бол хувьсгалын эхнээс өөрийнхөө бүх үйл амьдрал, хүч чадал, оюун ухаан, авьяас билгээ гагцхүү нам ард түмэндээ зориулсан хүн юм. Тийм ч учраас одоо С. Буяннэмэхийн уран бүтээлийг цуглуулах судлах ажлыг идэвхтэй хийж байна. Одоогоор түүний бичсэн 40 гаруй хэвлэлийн хуудас зохиол цуглараад байгаагаас түүвэрлэн авч энэ нэгэн дэвтрийг түрүү болгон хэвлүүлж байна.

	 

	Ц. Мөнх

	Г. Дуйнхаржав

	ХУВЬСГАЛТ ЗАЛУУЧУУДЫН ДУУ

	Манай залуучуудын эвлэлийг

	Мандах нар лугаа үлгэрлэе

	Магадын журмыг баримталж

	Маш үнэнээр эвлэлдье.

	 

	Марташгүй дайснуудыг

	Манай залуучууд сэрэмжилье

	Мандаж бадрахын суртлыг

	Маргалгүйгээр бүтээгээд

	Мандан бүхий одоор тэмдэглэе нөхөд өө.

	 

	Хамгийг зовоогч харгисууд

	Халх монголыг сүйдлэв.

	Харанхуй бүдүүлэг суусаар

	Хад ууланд хавчигдав.

	 

	Хааяа эс хичээвэл

	Халтиран унахад ойртов.

	Халшралгүй туслахад

	Хамаг залуучууд хуралдав.

	Хуучны буурай байдлаа халцгаая нөхөд өө.

	 

	Эрдэм соёлд боловсорч

	Эзэрхэг улсуудтай эсэргүүцье.

	Эдүгээгээс хөгжөөд

	Эцсийн жаргаланг зохиоё.

	 

	Эргүү балмад эсэргүүцлийг

	Эрхгүй арилгаж

	Эрдэмт мэргэн нөхдийг

	Элсэн нөхөрлөж явцгаая.

	 

	Багачууд залуусаа боловсруулж

	Бадрангуйн эрдмийг хөгжүүлээд

	Буурай улсаа тэтгэж

	Бат тулгуурыг байгуулна.

	 

	Байн байн ирэгч дайсныг

	Баатар зоригоор хориглоод

	Барагдашгүй хортонг

	Барин авч арилгая.

	Балай зүйгүй сурталтай зөрцгөөе нөхөд өө.

	 

	Гадаад олон улсуудад

	Капитал хөрөнгөтний зовлонтой

	Гагцхүү манай монголд

	Гадаадын дайсны хорлолтой.

	 

	Эл зүйлийн учруудаас

	Энэ дэлхий хувьсав.

	Эрхэм олон залуучууд

	Энд тэнд эвлэлдэв.

	Эцсийн нэгэн цагт

	Эв хамтын ёсыг олж

	Эзэрхэг бүхнийг арилгаад

	Эвлэлийн залуучууд нийлэлдэнэ.

	Эсэргүү дайсны этгээдтэй тулцгаая нөхөд өө.

	 

	МОНГОЛ ИНТЕРНАЦИОНАЛ

	Бүх дэлхийн ард түмэнд

	Бүрэн эрхийг олгогч интернационал

	Бүдүүлэг ядуулаг ард түмнийг

	Гэгээнээр удирдагч интернационал

	Хамаг дэлхийн ядуу ардыг

	Харанхуйгаар мөлжигч харгисуудыг

	Хашин арилгахаар эсэргүүцсэн

	Хасын замтай интернационал

	Гэмгүй суусан орчлонг

	Гэмтүүлэн дарлагч капиталтанг

	Хийсгэн арилгахаар эсэргүүцсэн

	Гэгээн мөртэй интернационал

	Гайхамшигт жавхлант улаан тугаар

	Газрын бөмбөрцгийг бүрхээд

	Гал усны гашуун зовлонгоос гэтэлгэгч

	Гайхамшигт гуравдугаар интернационал

	Дорно өрнийн олон тив дэх

	Доромжлогдон дарлагдсан ард түмэн Даруйхан бүгдээрээ босоцгоож

	Догшин харгисуудаа дарцгаагтун

	Баялаг ноёдын эрх мэдэлд

	Балбагдан дарлагдсан ард түмэн

	Багын хайран наснаасаа

	Үйлдвэрт зүдэрсэн ард түмэн

	Эдгээр олон зовлонтон нар

	Эв хамтын интернационалд нэгдэж

	Эрчимтэй ангийн чанарыг баримтлан

	Эзэрхэг баялгуудыг эсэргүүцье.

	Жаргалант байдлыг зохион чадагч

	Жавхлант туг юугаа байгуулсан

	Журамт эв хамт намуудын

	Журам холбоот интернационал

	Гэгээн тунгалаг эрдэм соёлоор

	Дөрвөн зүгт цэцэг дэлгэж

	Гэрэлт нарны эрдэнийн туяагаар

	Ертөнц дахиныг гийгүүлэх болтугай

	Энэхүү дэлхийн ард түмнийг

	Эрхбиш нэгтгэх зорилготой

	Эв хамтын гуравдугаар интернационал

	Үүрд наран мэт мандах болтугай.

	 

	МОПОРЫН ШИНЭ ДУУ

	Бат хурц зоригтой
Баатар хувьсгалч нөхдүүд
Баруун зүүн тивүүдэд
Бадарсан хувьсгалыг шатааж

	 

	Балт сүх далайсан
Баатар пролетари ардууд
Бахтай чадалтайгаар нэгдэж
Бөөрөнхий харгисуудыг эсэргүүцэв

	 

	Хүний цусыг сорогч
Хохимой толгойт харгисууд
Хувьсгалт эрчүүдийг барилж
Харанхуй гянднаа хаавч

	 

	Хувьсгалт баатар эрсүүдийн
Хурц зориг шантрахгүй
Хувьсгалыг шүтсэн ардууд бид
Хүчнийг нэгтгэж тусалъя

	 

	Аюулт харгис хөрөнгөтөн нар
Алавч цөлөвч айхгүй
Ашдын зорилгоо баримталсан
Авралт хувьсгалч нөхдөө
Аль бүрд туслах
Ардын мопорыг байгуулж
Алтан дэлхий дээр
Хувьсгалын санг хөгжүүлье

	 

	УЛААН НАРАН

	Олон жилд дарлагдсан монголчууд бид
Одоо даруйхан хөгжин босоцгоож
Улаан /Ази/ нарныг мандуулсан
Гуравдугаар коминтернийг шүтэцгээе
Өнгөө будаж зүсээ хувилгасан
Үл бүтэх барууны этгээдийг
Үтэр түргэн үлдэн зайлуулж
Үнэхээр ядуу ардаа тэтгэе
Хятад японы шунахай харгисуудтай
Хурц зоригоор шамдан эсэргүүцэж
Хувьсгалын үнэнч зан мөрөөрөө
Хурдан түргэн урагшаа давшъя
Уудам их Ази тивийн дунд
Алдартай их хувьсгалыг мандуулж
Ашдын нийгэм журмыг түргэн зохиож
Ардын ангийг ертөнцөд тогтооё

	 

	АРВАН ЖИЛ ДУУ

	Ардын засгийг байгуулсаар арван жил хөгжив Арван жилийн баяр нь алтан дэлхийг бүрхэв.

	Агаар тэнгэрийн дээгүүр ардын аэрфолон нисэлцээд

	Ангийн дайсны зүрх, амь тэмцэн чичирнэ.

	Нийгэм журмын талбай дээр таван жилийг товчлоод

	Нийт ардын аж ахуйд нийлэлцэх төлөвлөгөө тогтоов

	Нэгдүгээр жилийн төлөвлөгөө баярын ойд тохиолдож

	Нийт ажлын хөгжилтөд туйлын дурсгал болов.

	Ангийн зэвсгээр хуягласан ардын баатар хөвүүд

	Арван жилийн шатан дээр хувьсгалын тугийг өргөнө.

	Асар хорслыг өвөрлөсөн ангийн дайсан этгээдүүд

	Аж ахуйн балтад аяндаа сөнөж мөхнө.

	Улсын их баярыг дэлхий дахинд тунхаглаж Олон улсын хувьсгалчид халуун баярыг хүргэнэ

	Уран хувьсгалын аргыг улам улмаар шинэтгэж Улмаар дэлхийн хувьсгалыг удалгүй бүтээе.

	 

	
ШҮЛЭГ

	 

	ОКТЯБРЫН ХУВЬСГАЛ

	Октябрын хувьсгалын их өдөр

	Хүн төрөлхтний шинэ замыг нээсэн өдөр Үйлдвэрчин тариачин ба улаан цэргүүд Дайснаа дарж чадсан өдөр

	Анхдугаар европын их дайн бол Империализмын хор аюулыг таниулав.

	Хүн төрөлхтний цусыг урсгахад

	Аврагч октябр гал мэт бадрав.

	Лениний тугийн доор хашхиран нэгдэж Пролетарийн хувьсгалыг бүтээсний хүчээр Империализмын анхны дайныг дарж

	Хаан хөрөнгөтний харгис засгийг хувьсгав

	Хөрөнгөтний ба феодлын ёс суртлыг Үндсээр нь устган өөрчлөхийн хамт Бөмбөрцгийн хойд дээрээс үүсгэн

	Нийгэм журамт СССР улсыг тогтоов. Октябрын хувьсгалын хөгжилт нь

	Гагцхүү СССР-ийг гэрэлтүүлсэн төдий биш Түүнчлэн дорно зүгийн дарлагдсан ардууд Үндэсний эрх чөлөөгөө тэмцэх нь үзэгдэв.

	Олон жил хятад ба феодалд дарлагдсан Монголын малчин нүүдэлчин түмэн ард Октябрын хувьсгалын үрээр

	Өөрийн орны бүрэн эрхийг хөгжүүлэв.

	Октябрын хувьсгалыг шүтсэн бүгдээр Империализмын хорт дайныг дараад

	Капитал феодлын дарлах ёсыг устган

	Хүн төрөлхтний амгалант эрхийг олгоно

	Улаан наран мэт Октябрын хувьсгал Хөрөнгөтөн ертөнцийн харанхуйг гийгүүлж

	Хүн төрөлхтний үнэн замыг таниулсаар Хөгжиж бадрахын туйлдаа хүрнэ.

	 

	МАЙН НЭГЭН

	Түмэн бодисыг угтаж дэлгэрсэн хаврын сайхан өдөр

	Түүнд тохиолдоод ирдэг майн нэгний баяр Май сарын нэгэн хэмээгч учир түүхтэй өдөр Малчин нүүдэлчин монгол ардын мартаж болохгүй өдөр

	Газар бүрийн пролетариуд нэгд! гэсэн лозун

	Гайхамшигт багш Маркс, Лениний үнэн! хэмээсэн үг

	Бүх дэлхийн хувьсгалыг бүтээж болохын иш Хүн төрөлхтнийг нэгэн ангид багтааж болохын ёс

	Дарлаж мөлжих харгис суртлыг

	Хувьсгал халахын тэмцэл

	Дайн байлдааны аюул гамшгийг арилган тэмцэхийн утга

	Энэ үгийн зорилго нь хоосон яриа бус

	Энэ дэлхийн хүн төрөлхтний үнэн голын үг

	Энэ үгийн зорилго нь дэмий болсон бус

	Эдүгээ цагт дэлхий дээр нийгэм бүрхэн чадав.

	Май нэгний өдөр хэмээгч хаврын сайхан өдөр

	Газар бүрийн ард түмний хашхиран гарах өдөр 

	Дарлагдсан ард бүхэн нэгэн зэргээр хөдөлж 

	Санал сэтгэл нэгэн болохыг илэрхийлэх өдөр 

	Ёроолгүй мунхаг харанхуй капиталын уурхайг 

	Хязгааргүй тунгалаг гэрлээр гэрэлтүүлэн нээж 

	Үндэсгүй зүй бусын ёс суртал байдлыг 

	Үнэ эрдмээр машид шалгаж ариутган цэвэрлэнэ. 

	Тусгаар тогтносон бүрэн эрхт манай монгол улсын 

	Түмэн олон малчин нүүдэлчин ард бүхнээр мэдэж 

	Өөрийн улс өөрийн засгаа бататгахын төлөө тэмцэнэ 

	Өргөн их майн нэгнээ бадруулахын төлөө жагсана

	 

	СҮХБААТАР БА СССР-ИЙН НАЙРАМДАЛ

	Арван нэгдүгээр он болбол 

	Ардын төрдөө түүхтэй

	Анхны гавьяат жанжны 

	Алдар цог нь бадрангуй

	 

	Манай улсыг аврах нь 

	Гагцхүү нэгэн СССР гэж 

	Манай намын манлай

	Гавьяат жанжин тэргүүлэв. 

	 

	Хойд их улсын

	Холбоот их төрөөс 

	Хоёргүй үнэн

	Халуун тусламжийг олж

	 

	Хятад Японы дээрэмчин 

	Цагаан хулгайн гараас 

	Хүн иргэнээ аварч 

	Газар нутгаа цэвэрлэв. 

	 

	Газар нутгаа олсноос нааш 

	Өөрийн улстай болов 

	Өөрийн улстай болсноос нааш 

	Ардын эрхтэй болов.

	Ардын эрхтэй болсноос нааш 

	Улс үндэс хөгжив.

	Улс үндэс хөгжсөнөөс нааш 

	Үндсэн соёл дэлгэрэв.

	 

	Үндсэн соёл дэлгэрээд 

	Өөрийн улс батжаад 

	Ард бид нар жаргаад 

	Амар түвшин болов.

	 

	Ардын хөвүүн Сүхбаатарын 

	Гавшгай зүтгэсэн гавьяа

	Айл их Холбоот улсын 

	Ачит их тусламж

	 

	Дэлхий дээр их хэмээгдэх 

	Холбоот улс хэмээвч 

	Доорд бага буурай гэж 

	Манай монголыг басаагүй 

	 

	Хэзээд үнэнээр найрамдаж 

	Харилцан бүрэн эрхийг зөвшөөрч 

	Хэм тэгш эв найрамдлын 

	Хэлхээ журмыг анх тогтоож 

	 

	Энэ хэрэгт төлөөлсөн 

	Эрэлхэг манай жанжин 

	Ийм сайхан улсыг

	Эн тэргүүнээ байгуулав.

	 

	Эрт цагаас нааш 

	Эдүгээ үе хүртэл 

	Ийм журамтай улс 

	Эгнэгт гарсан зүйлгүй 

	 

	Холбоот их улсын 

	Халуун журмын тусламжийг 

	Хөгжиж байгаа монгол 

	Хүлээсээр эдүгээ хүрэв.

	 

	Хайрт манай жанжин 

	Гавьяат нөхрийн бүтээсэн 

	Халуун найрамдал журмыг 

	Хэзээд сахин батална.

	 

	Энэ дэлхийн дээр 

	Ийм үнэнч хань 

	Эрэвч олдохгүй хэмээхийг

	Эдүгээ бид нар мэднэ. 

	 

	Холбоот улсын найрамдлыг 

	Хэзээд батад баримталж 

	Хэрцгий догшин эзэрхгийг 

	Эсэргүүцэх жагсаалыг бэлтгэнэ.

	 

	СҮХБААТАРЫН ТУГ

	Гайхамшигт баатрын аймшигт сум 

	Гамин чандрууны зүрхэнд тусмагц 

	Гадаадын дайсны сүнс нь цалгиж 

	Дотоодын харгисын зүрх нь чичирнэ.

	 

	Ардын цэргийн анхны буу 

	Алтан даваан дээр түн гэж 

	Түүний цуурай эдүгээ хүртэл 

	Эзэрхгийн чихэнд нижигнэнэ.

	 

	Алтан үсэгтэй улаад туг 

	Толгойтын даваанаас намилзахад 

	Жавхлант улаан гэрэл нь 

	Бүхий улсад туналзана.

	 

	Ухаант жанжин Сүхбаатарын 

	Уянгат сайхан уриа нь 

	Анхан татсан өдрөөс нь эхлэн 

	Эдүгээ хүртэл дурссаар байна.

	 

	Түүний дуудсан эгшигт урианд 

	Түмэн ардууд эхэлж сэргээд 

	Түрэмгий дайсны эгц өөдөөс 

	Тун ч буцахгүй эрслэн жагсав.

	 

	Эзэрхэг харгисын хөлд байсан 

	Буурай монголын цогтой ардыг 

	Эрэлхэг зоригт Сүхбаатар 

	Эдүгээ үед нэгтгэн дагуулж

	 

	Харанхуй засгийг хувьсгал халж 

	Тунгалаг эрдмийн туяаг тусгаж 

	Дэлхий дахины шинэ үеийн 

	Дээд мөрөнд тугаа хийсгэж

	 

	Арслан барсын хүчин сүртэй 

	Ардын хувьсгалт баатар цэргийг 

	Уужим их талын дундаа 

	Байлдаан сүрээр батлан байгуулж

	 

	Хөх тэнгэрийн хөлгийг жагсааж 

	Хүчит аянгын зэвсгийг барьцгааж 

	Ган цахилгаан хуягийг хуяглан 

	Ган болдын хүрээг татаж

	 

	Өргөн түмний амгалан байдал 

	Үндэсний хувьсгалт засаг төрийг 

	Үүрд батлан хамгаалж чадах 

	Ардын улаан цэрэг болбоос

	 

	Чин зоригт Сүхбаатарын 

	Чадамгай хурц бие болоод 

	Чанадаас ирэх дайснуудад 

	Чангахан хариуг өгч чадна.

	 

	 

	ХУВЬСГАЛТ ИДЭРЧҮҮД

	Тачигнаад боссон хувьсгалын дундаас 

	Хашхираад гарсан хувьсгалт залуучууд

	Түмэн ардын тэргүүнд орж 

	Төр улсын тэмцэлд жагсав.

	Уриалаад гарсан анхны лозунгаас 

	Урьдын феодлууд айн сандарч 

	Нэрлээд гарсан эрхт ёсонд 

	Нийт ардууд бишрэн сайшаав.

	Анх мандсан хувьсгалын хэргээ 

	Амь мэт хамгаалан сахиж 

	Ардын хувьсгалт намын нөхдөдөө 

	Алдартай сайн туслагч болж 

	Олон оны хог новш 

	Омог бардам феодал ноёдод 

	Огт найргүй хариултыг өгч 

	Олсон эрхээ батлан хөгжүүлнэ.

	 

	ПИОНЕР

	 

	 

	11

	Баруун гарыг дээр өргөсөн улаан зангитай пионер Паржигнан дуугарах бөмбөртэйгөө зэрэглэн зэрэглэн гишгэж

	Баясгалант сүрлэг жагсаалыг өргөн чөлөөнд дэлгэж 

	Бадарч бүхий төрдөө бага үеэ хосолно. 

	 

	Хуралдан нэгдэж хүчин саналаа хавсаргасан багачууд

	Хурц эрс шинэхэн замтай хувьсгалын хөвүүд мөн 

	Хурдан түргэн эрдэм соёлд суралцахын хамтаар 

	Хуучны хог буртгийг арилган шинэтгэгчид мөн

	 

	Бадарсан улаан тугийг барьж явахдаа 

	Бахтай зориг нь төрж явна.

	Бат сайхан журмыг дэлгэн явахдаа 

	Багачууд нийтийг татаж явна.

	 

	Маркс Лениний материализмын эрдэм 

	Манай пионеруудын ердийн шүтэх эрдэм 

	Мандуулан явах хувьсгалын их зам 

	Манай пионерын урагш давших зам

	 

	Өргөн их тал дахь уужим жагсаалын дунд 

	Улаан пионерын туг салхийг даган намилзана.

	Удаа удаагийн жагсаалд түүний тугийг дагаад 

	Урамтай олон багачууд уриа болон жигдэрнэ.

	 

	Тав зургаахан настай тун бага хөвүүд 

	Тов товхийтэл алхаж явах нь хөөрхөн 

	Тойрч харан байгаа аав ээж ахас нь 

	Тун ч ихээр баясаж сэтгэл зүрх нь хөдөлнө.

	 

	СУРГУУЛЬ

	Байдалд зохистой намрын сайхан 

	Цэцэг төгс улирал

	Багачууд дүү нарын эрдэм соёлын 

	Чимэг нээгдэх өдөр

	Бадарч байгаа манай улсын 

	Залуу идэр хүүхдийн

	Бахтай эрдмийн хангинан суралцах 

	Хичээл нээгдэх өдөр

	Олон олон танхим сургуулийн 

	Үүд өрх нээгдэж

	Үе үеийн багачууд хүүхэд 

	Баяртай сэргэлэн жагсацгааж 

	Үзэж хайрлах эцэг эх ба 

	Ах эгч нар болон 

	Сургаж хүмүүжүүлэх ачит багш нь 

	Угтаж баясан хүлээнэ.

	 

	Өндөр сайхан давхарлагт 

	Танхимуудын дотроо 

	Өвлийн цагийн нам гүм 

	Дулаан найрт улиралд 

	Олон зүйлийн хичээл эрдмийг 

	Тус тусдаа шамдаж 

	Өсөх насны залуу биесээ 

	Эрдмийн сайхнаар чимнэ.

	 

	Манай улсын нам засгаас 

	Ард түмнээ хайрлаж 

	Бага балчир хойд үеийг 

	Улсын засгаас хүмүүжүүлж

	 

	Өсөж өндийн хүн болон 

	Гарч ирэхийн хамтаар 

	Эрдэм ухаан бүрэн төгөлдөр 

	Улсын үндэс болно.

	 

	СОНИН БИЧИГ

	Ардын боловсрол улсын соёл хэмжээ авахгүй хөгжихөд

	Дэлхий дээрх агаарын мэдээ чөлөө авахгүй шуугина.

	Үйлдвэрчин ардын хэвлэлийн яндан үүл униар мэт түгж

	Хувьсгалт ардын сонин бичиг цас мэт цацална.

	Зөв алхах буруу алхах олон нийтийн явдал

	Цасан дээрх мөр мэт цаасан дээр зурайна.

	Ази, Европ, Америк тив  олон улсын хэрэг

	Нүдний өмнөх толь мэт тов тодорхой харагдана.

	Колони ба хагас колони  их бага улсуудад

	Хувьсгалын аянга тасралтгүй нижигнэн дурсаж

	Өчигдөр ба энэ өдөр цаг үргэлжийн мэдээ

	Чихний дэргэдэх хонх мэт хангинан сонстоно.

	Өглөө бүр сонинтой нөхөрлөвөл дэлхий дээр зугаацаж

	Цаг ямагт боловсролын хүрээлэнд алхам шат давшина.

	Нэгэн цагт сониноос салж дэмий ангайн суумагц

	Мянган алхам хойно хоцорч зэрлэг талд төөрнө.

	Өдөр бүр жолоодож цаг бүр удирдан хэн биднийг сэргээх вэ

	Санавал нам засгийн индэр дээрх үнэн өгүүлэгч мөн.

	Үнэн сонины төлөө үнэ мөнгө гаргахад юугаа хайрлах вэ

	Санавал бидний боловсролын анхны туслагч мөн.

	 

	 

	ҮРГЭЛЖЛЭН ДЭЛГЭРЧ БАЙГАА ҮНДЭСНИЙ УРАН САЙХАН

	Уран сайхны улс төрийн хөгжил боловсролын замыг 

	Уянгат хэдэн шүлгийн үгээр магтаж сайшаан өгүүлье.

	 

	Ардын эрхт манай төр нь амар жаргалант сайхан 

	Ард түмэнтэй найрлан суух радио уран сайхан 

	Ашдын эрдэм улсын соёлыг хөгжүүлж мандуулах сайхан 

	Ард түмэн бид бүгдээр баясаж суух нь сайхан.

	 

	Монгол улс хувьсгалт төрийг мандуулснаас нааш

	Монгол хэмээх үндэсний соёлоо сэргээн хөгжүүлэх болов.

	Монгол хэмээх үндсэн соёл нь хөгжөөд ирэхийн хамтаар

	Монголын дотор шинэ явдлууд дараалан үүсэв.

	 

	Ший жүжиг, тоглоом наадам монгол маягаар тоглов. Шалгарсан сайн алдартай дуучид монгол дуугаа дуулав. 

	Шанз хуучир дөрвөл чавхдас монгол янзаар хөдлөв. 

	Шинэхэн янзын хувьсгалт ёсны монголын авьяас сэргэв. 

	 

	Холбоо шүлгүүд намираад гарах нь өөрийн хэлний монгол

	Хослуулан зохиосон эгшигт дууны үг санаа нь монгол

	Хойшид боловсрох соёлын зам дээр үндэс болох нь монгол

	Хуучин ёсны азийн дундаас шинэ мандсан монгол. 

	 

	Олон түмэн монгол ардын идэр залуу дүү нар 

	Ухаан сэхээт монгол овгийн уран сайхны авьяас 

	Өөрийн болох Монгол улсын мандаж бадрахыг хүсэж Үндэсний эрдэм монголын соёлыг өөд нь татахаар зорив. 

	 

	Энэ дор манай монголд үндсэн соёл хөгжив 

	Энэ дэлхийд манай монголын нэр алдар сэргэв.

	Эрдмийг хүссэн манай монголын бичгийн ардууд уралдав.

	Эвдэрч хэмхэрсэн манай монгол бичиг зохиолоо сэлбэв.

	 

	Шинэ ёсны шинжлэх ухаан монгол оронд ирэв. 

	Шалгарсан ёсны үнэн эрдмийг монгол соёлоор угтлаа. 

	Шилж олсон хувьсгалын журмыг монгол соёлдоо шингээж

	Сэргэж боссон идэр залуу монгол бид нар суралцана. 

	 

	Өндөр дээрээс хүнгэнэн дуугарагч радио уран сайхан

	Өөрийн хэл дээр холбоо шүлгээ өгүүлж байгаа нь сайхан

	Үнэн эрдмийн чадал хүч нь үнэхээр илт сайхан 

	Үг бүрийн дуу хөгжмөөр нийтээр цэнгэх нь сайхан. 

	 

	Шинэхэн мандсан манай монголын үндэсний уран зохиолчид

	Шилдэг сайн уран бүтээлийг өдөр өдрөөс бүтээж 

	Ший жүжиг, дуу хөгжим, радио бүхнээр нэвтэрч 

	Шимтэй сайхан эрдэм соёл нийтийн дундаа түгнэ.

	 

	Түмэн ардын баясал болсон уран сайхны чуулган 

	Төр улсдаа чимэг болсон яруу сайхны хурим 

	Түгээмэл нийтийн хөгжил болсон үндэсний эрдэм соёл

	Түвшин энх түмэн ардын утга уянгын хөгжим 

	 

	Энэ бүхнийг сонсож суугаа олон түмэн та бүхэн 

	Энэ улсын хайрт болсон малчин нүүдэлчин ардууд 

	Энэ цагаас эрдэм ухаанд яаран хичээн сурцгааж 

	Энэ мэтээр үүрд баясан хөгжиж боловсрох нь хэрэгтэй. 

	 

	Манай улсын нам засгийн гавьяат хэрэг олон байна 

	Малчин нүүдэлчин монгол ардууд даанч мэдэлгүй яах вэ

	Мандаж байгаа манай ардыг гагцхүү занадаг дайсан

	Мартаж болохгүй хажуу талд хардаж муулсаар байна

	 

	Муулав, муулав, хардав, хардав яаж чадна тэд нар 

	Манай ёс, манай эрдэм үнэний үндэс мөн 

	Мандуулж байгаа үндсэн соёлоо түргэн түргэнээр 

	Машид хурц уран сайхнаар чимэн мандуулж хөгжүүлж чадъя.

	 

	МАНАЙ ХОРШОО

	Хоршоо хэмээх нэгэн үг Монгол малгай өмсөөд 

	Арван нэгдүгээр оны үед анх гараад ирэхэд

	 

	Хятадын түншүүд нүдний шилээ дахин дахин арчиж 

	Их л тоохгүй инээн хөхрөлдөж шаан паан хэмээлдсэн бөлгөө.

	 

	Монгол ардын харилдан туслалцах өчүүхэн бага дэлгүүр нь

	Баруун зах дээр анх удаа худалдааны үүдийг нээхэд 

	 

	Ард олон их л сонирхож яаран ороод үзвээс 

	Эд бараа их л дутмаг гэвч үнэ хялбар 

	 

	Манай хэмээх нэгэн бодлого ардын дотор санагдаж 

	Дийлнэ хэмээх ганц зорилго хоршооны дотор зангирав 

	 

	Хятадын их тарган түнш феодалтай хамт инээлцэж Монголын шинэ хоршоо хүү ардтай хамт ажиллав. 

	 

	Ардын тусыг ганц бодсон ариун зорилготой хоршоо 

	Эрс бодлогыг ганц бариад дөрвөн зүгт нэвтрэв.

	 

	Олон түмэн ард нийтээр хувь хөрөнгөө нийлүүлж 

	Хувьсгалт улсын дээд засгаас үндсэн хөрөнгөнд туслав.

	 

	Нийтийн ёсны улаан туг нь хонгор салхинд хийсэж 

	Хол зам дээр хоршоо жинчин монгол дуугаа аялав.

	 

	Том том эд бараан дээр хоршоо тамга тодроод 

	Хойш урагш нэвтрэх зам дээр хоршоо мөр тогтов.

	 

	Ардын зоригт баатар тэмцэгч хоршоо хүүгийн чадал 

	Арав гаруй жилийн дотор дэвшин гарч ирмэгц

	 

	Ардын цусыг хайргүй шимэгч өмхий хар бясаанууд 

	Эвдэрхий болсон туйпуу хэрмээ сандран орхих болов

	 

	Нэг мэдсэн дийлсэн туг, бүх монголд мандаад 

	Газар бүр хоршооны үүд цэв цэлийтэл нээгдэв.

	 

	Энэ өдөр манай хоршоо ард бидний хоршоо 

	Амьтныг мөлжих хорт сэтгэл огтгүй хоршоо

	 

	Хайрт хоршоо, журамт хоршоо, ард бидний хоршоо 

	Бид бүгд цаг үргэлж түүнийг хайрлаж тэтгэнэ.

	 

	Олон ард ариун журмаар харилцан худалдаж амьдрах

	Хоршоо зам байдаг ёсыг Ленин багш номлов.

	 

	Энэ үг нь үнэн болохыг ард бид нар үзэв.

	Хоршоо хэмээгч мөлжих хоргүйг ард бид нар танив

	 

	Монгол ардын хоршооны зам улам улмаар нээгдээд 

	Мөлжих ёсны хөрөнгийн зам алсдаа лавтай сөнөж

	 

	Ард олны хүсэл нь улам улмаар ханаж 

	Аль муу ёс бүгд, алгуур замдаа устана.

	 

	АМЬ БИЕ

	Уулсын чинээ алтнаас 

	Утасны чинээ амь гэж

	 

	Урьдын хүний хэлдэг нь 

	Учиртай үгний гол мөн.

	 

	Эрэгт машин эвдрэхэд 

	Сэлбэн засахад хялбар гэнэ.

	 

	Энэ бие эвдрэхэд 

	Эргэж бүтээх нь бэрхтэй.

	 

	Сайхан эрүүл явахдаа 

	Санаж боддог нь хэн билээ.

	 

	Сандарч зовоод унахад чинь 

	Авраад авдаг хэн билээ.

	 

	Ухаантай эрүүл явахдаа 

	Ухаж мэддэг нь хэн билээ

	 

	Уйлж ёолоод ирэхэд чинь 

	Түшээд авдаг хэн билээ.

	 

	Эрүүл байх цагтаа бид 

	Өвчин гэдгийг мэддэг үү

	 

	Өвдөх үхэхэд хүрэхдээ 

	Эргэж амьдрахыг хүсдэг үү

	 

	Энэ манай зовлонг 

	Эрт урьдаас таньж

	 

	Энхрийлж манийг хайрласан 

	Эрүүлийг хамгаалахыг байгуулж

	Аврагч эмнэгч докторууд 

	Асрагч сувилагч эгч нар

	 

	Бузар ярнаас жигшихгүй 

	Өмхий үнэрээс зайлахгүй

	 

	Өдөр шөнийг ялгахгүй 

	Өөрийн зовохыг бодохгүй

	 

	Элдэв элдвээр сувилж 

	Эрдмийн багажаар зэвсэглэж

	 

	Хүнд өвчин дайсантай 

	Хүчин гарган тэмцэж

	 

	Хүн ард биднийг 

	Авран авч чаддаг шүү.

	 

	Энэ ачийг санавал 

	Эцэг эхээс ялгалгүй

	 

	Үүнээс цааших тус нь 

	Үнэхээр тоочивч баршгүй

	 

	Энэ гавьяаг ажил бол 

	Нам засгийн бодлого шүү.

	 

	Энэ засгийн аврал нь 

	Ийм л сайхныг танилтай

	 

	Нүдгүй сохор хүмүүс 

	Нүдтэй болсон цөөнгүй 

	 

	Биегүй болсон эмээ нар 

	Биетэй болсон цөөнгүй

	 

	Хүйтэн нойтон өвчнүүд 

	Устаж арилсан цөөнгүй

	Хүн ардын үржил нь 

	 

	Хөгжиж өссөн цөөнгүй

	Зүйл зүйлийн өвчинд 

	 

	Зүдэрч зовсон ард

	Эргэж дахин эдгэрээд 

	 

	Баясан яваа нь цөөнгүй

	Европ ёсны арга нь 

	 

	Ертөнцийн нууцыг тайлж буй

	Хүний нүднээ үл үзэгдэх 

	 

	Хорхойн ертөнц илэрч буй

	Амьтан болсон бид нарыг 

	Алагч дайсан олон байна

	 

	Ажиглаж сайтар тэмцэх нь 

	Шинжлэх ухааны эрдэм байна.

	 

	Хумхын тоосноос өчүүхэн 

	Хорхой хэмээх шуламсын

	 

	Хувирах улирах чадал нь 

	Хүнийг алж чаддаг байна.

	 

	Боловсон эмнэлгийн багаж нь 

	Шуламсыг тольдогч толь мөн.

	 

	Бүдүүлэг хуучин эмнэлэг нь 

	Бүрэг баргийн сүүдэр шиг

	 

	Эрүүл сайхан биедээ

	Эмгэг өвчин тохиолдохын урьд

	 

	Эрдэмт боловсон докторыг 

	Эртхэн эрж очигтун

	 

	Эрүүлийг хамгаалах газрын 

	Эрдэм ачийг бишрэлтэй

	 

	Эдүгээгийн засаг төрийн 

	Энэрэлт бодлогыг танилтай

	 

	Энэ ачийг эс мэдэгчид 

	Эргүү доордоос ялгалгүй.

	 

	НАРНЫ ЭРГЭЛТ

	Дүгрэг эрдэнийн гэрлийг

	Түмэн газар сацруулж

	Түгээмэл орчлонт ертөнцийг 

	Туяа гэрлээр гийгүүлж

	 

	Уудам огторгуйн оронд

	Алтан хотлыг дэлгэсэн 

	Асар их тэнгэрийн

	Амьд эрдэнэт ааран

	 

	Тунгалаг туяагаа татуулж, 

	Түмэн амьтныг гийгүүлсээр 

	Тус ачаа соёрхож 

	Түмэн бодис баясгасаар

	 

	Халуун илчээ хайрлаж

	Хамаг амьтныг дулаацуулсан 

	Хайр өршөөлөө хүртээж

	Хамаг бодисыг тэтгэсээр

	 

	Өглөөний ордноос өөдөлж, 

	Үдийн ордноо үдэлж

	Үдшийн ордноо хэлбийхэд 

	Үзэгдэл бүхэн угтав.

	 

	Баруун тэнгэрийн хаяанаас 

	Билгүүн униар харагдаж 

	Байдал үзэсгэлэн бүрдсэн 

	Бэргэн солонго татав.

	 

	Таван өнгийн үүлнүүд 

	Таван зүгээс хуралдаж 

	Танан эрдэнийн гэрэл нь 

	Таван тивийг бүрхэв.

	 

	Цэгээн номин тэнгэрээс

	Цэцгийн хур сийгж

	Цэлмэг тунгалаг огторгуйд 

	Цэнхэр туяа татав.

	 

	Улаан шар гэрлээр

	Орчлон дахиныг бүрхээж 

	Урсгал номхон далайд 

	Өнгийн байдал зохилдов.

	 

	Гайхамшиг их гэрлээр

	Газар дэлхийг гийгүүлсээр

	Гадаад далайг туулж 

	Галавын орныг гэрэлтүүлэв.

	 

	Урин далайн оронд 

	Улаан туяа соёрхож 

	Усан ордны амьтад 

	Учралт жаргалыг эдлэв.

	 

	 

	АРХИ

		Шүлэг нэг



	 

	Үзэх өнгө нь усаар мэлмэлзэж 

	Үнэн чанар нь галаар бадарна.

	Аманд хүрмэгц хамгаар цочирч 

	Аюулхайд ормогц бүх бие догдолно. 

	 

	Ухааны чагтага гэнэтээр тасарч 

	Үзэх ертөнц бүхлээр эрээлжлэн 

	Уур хилэн уушгит буцалж 

	Хутга сэлэм хүзүү дээр хангинана.

	 

	
		Шүлэг хоёр



	 

	Өдрийн өнгөнд хорт далайд шумбаж 

	Үдшийн цагт бөөлжсөн мөрнийг гэтэлнэ. 

	Өглөө бүр сэтгэлд торолдоод 

	Өөр явдал хажууд орхигдоно.

	 

	Ам хамраар гашуун уур паагьж 

	Айл аймгаар өмхий үнэр татна. 

	Учирсан нөхөд инээмсэглэн өнгөрч 

	Уурласан ноход хэдэрлэн дайрна.

	 

	
		Шүлэг гурав



	 

	Хэлний үзүүр хэрүүлд торолдож 

	Хэлсэн үг хагас хугас тасарна.

	Хэлтгий талд өвс мэт салганаж 

	Хэн бүхэнд галзуу мэт харагдана

	 

	
		Шүлэг дөрөв



	 

	Хар усны гүүрийг гаталбал 

	Хамаг эд хайргүйд санагдаж

	Харанхуй униарын хүрээлэнд цэнгэлдвэл 

	Хайрласан амраг хэрэггүйд хоцорно.

	 

	Хорт далайн дунд хүрмэгц 

	Хувцас хунар хоосонд гээгдэж 

	Хувхай нэгэн ясан хэлхээ нь 

	Хойд талын эрэгт хэвтэнэ.

	 

	 

	ЦАГ ҮЕ БА АМЬДАРЛАГА

		1. Хаврын баясал



	 

	Жил бүр улираад ирдэг түмэн оны хавар 

	Жаргал зовлонт хамаг амьтны сэтгэлийг хөдөлгөг хавар 

	Сэрүүн салхи сэр сэр хийж урт өдрийг үлдээгээд 

	Тунгалаг наран өндөр дээрээс ус цас уяруулна.

	Хамаг бодисын эх урсгал амьдрахын байдал үзэгдээд 

	Айлын гаднах охид хүүхэд хөнгөнийг өмсөж шуугилдана.

	Хар тарлан уул талд шинэхэн соёо цухуйгаад 

	Саяхан гарсан хурга ишиг монголын бэлчээрт майлалдана 

	Халуун дулааны амьсгал судас улам улмаар мэдэгдэж 

	Хангир гангар галуу гунганаж уйтгар сэтгэлийг сэргээнэ.

	Хааяа нэг ялаа батгана үүгээр түүгээр хүнгэнэж 

	Хорвоо ертөнцийн жаргалыг үзэх зуны мэдээг хүргэнэ.

	 

	
		2. Зуны цэнгэл



	 

	Буман жилийн навч болсон эрэлхэг баатрын нутагт 

	Түмэн зүгийн цэцэг дэлгэрч хөхөө шувуу донгодно. 

	Зузаан хөвч ой тайгад бугын дуу урамдаж 

	Өндөр уулын энд тэндээс янагийн эгшиг лимбэдэв 

	Залуу насны жаргал цэнгэл цэцгийн сайханд цэнгэлдэж 

	Өнгөт ертөнцийн хур бороо солонго татан цацарна.

	Уул хангай говь адил мал сүргээр баясалцаад 

	Монгол ардын наадам цэнгэл газар бүр түрхэрнэ.

	Халуун цаг, халуун бие халуун бүгд халуун 

	Харин чухам юу болсныг мэдсэн ч үгүй өнгөрнө. 

	Хэзээ хойно сэрүү татаж бие махбод чичирмэгц 

	Сая гэнэт сэргэж үзээд өнгөрсний хойно гэмшинэ.

	 

	
		3. Намрын навч



	 

	Намрын улирал хэзээ боловч аргагүй хүрч ирнэ.

	Навч цэцэг намайг орхиод салхийг даган одно.

	Идэр эр модыг түшиж бугын дууг сонсоод 

	Өнгөрсөн үеийн түүхийг санаж сэтгэлийн дотор эмтэрнэ. Наран буцаж цэцэг хумьж үр ертөнц боловсормогц 

	Өчүүхэн бага оготно хүртэл будаа буудай хураалцана 

	Олон сүргээ зуны сайханд тарга оруулсан бол 

	Хүч төгс санаа түвшин жаргахад юу зовно.

	Насан залуу хүчин чийрэг хүний сайхан цагтаа

	Малыг маллаж, тариаг тарьж ажлыг хийгээгүй бол

	Навч шарлаж намар болж нас тогтохын үед 

	Тайван гэртээ санаа амар яахан шатар тавина.

	 

	
		4. Өвлийн өвгөн



	 

	Өвлийн өвгөн цагаан сахалтай дүү нар шоолох юун 

	Өчигдөр байсан өнгөтэй залуу хаа очсон билээ.

	Өндөр уул цаст сарьдаг цагаан дахыг нөмрөөд 

	Өвгөд хөгшид халуун дулаан үстэй хөнжлийг бодно. 

	Уул тал ус мөрөн царцах ёсыг үзүүлэн 

	Адуу мал айлын гадаа саравч нөмөрт хоргодно. 

	Авгай хүүхэд аргал түлж утаа униар савсалж 

	Ай хөөрхий дараах цагийг аргагүй үзэхэд хүрнэ. 

	Нэгэн жилийн дөрвөн цагийг эргэж үзэхэд хялбар 

	Эргэж ирэх дөрвөн үеийг угтаж мэдэхэд бэрх 

	Хай хөөрхий бодож үзвэл энэ насны явдал 

	Хавар зун намар өвөл дөрвөн цагт адил.

Тайлбар

		[←1]
	  1921 онд Ардын засгийг анх хүрээнээ татан байгуулахын сацуу Нөхөр Чойбалсан, Баваасан, Гүрсэд нар тэргүүлэн Монголын бошгыг халах хувьсгалт залуучуудын эвлэлийг анх үүсгэн байгуулж, залуу идэрчүүдийг элсэн хуралдуулж байх тэр үед С. Буяннэмэх сая Эрхүү хотоос эргэж ирээд мөн залуучуудын эвлэлд анх орохдоо «Залуучуудын зорилго» гэдэг нэртэйгээр энэ дууг зохиожээ. Мөн дууны аяыг өөрөө найруулсан гэлцдэг, 1929 онд хэвлэгдсэн «Уран үгсийн чуулган» эмхэтгэлээс уг дууг авлаа.

	[←2]
	  Бүх дэлхийн залуучуудын интернационалын III их хуралд залуучуудын төлөөлөгчдийг тэргүүлэн очиж ирсний дараа «Бүх дэлхийн эв хамтын III интернационалын магтаал дуу» гэдэг нэртэйгээр 1923 онд зохиожээ. Мөн дууны аяыг өөрөө зохиосон гэлцдэг. «Уран үгсийн чуулганаас» авлаа.

	[←3]
	 1929 онд зохиожээ, «Уран үгсийн чуулганаас» авлаа.

	[←4]
	 1929 оны 1-р сарын 1-нд зохиожээ. Уран үгсийн чуулганаас» авлаа.

	[←5]
	 1931 оны 6-р сарын 26-нд бичжээ. Улсын архивд байгаа зохиолчийн хувийн хэргээс авлаа.
 

	[←6]
	  «Ардын үндэсний эрх» сонины 1933 ол 11-р сар 7. Дугаар 76.
 

	[←7]
	  С. Буяннэмэх «Холбоо шүлгийн цоморлог» 1935 он Улаанбаатар, Тусгай хэвлэл
 

	[←8]
	  Холбоо шүлгийн цоморлогт

	[←9]
	  Холбоо шүлгийн цоморлогт

	[←10]
	  Холбоо шүлгийн цоморлогт

	[←11]
	  Холбоо шүлгийн цоморлогт

	[←12]
	  Холбоо шүлгийн цоморлогт

	[←13]
	  Холбоо шүлгийн цоморлогт

	[←14]
	  Холбоо шүлгийн цоморлогт

	[←15]
	  Холбоо шүлгийн цоморлогт

	[←16]
	  Холбоо шүлгийн цоморлогт

	[←17]
	  «Уран үгсийн чимэг» Буриад монголын эрдмийн хүрээлэнгээс хэвлэн гаргав. Альманах дугаар 1. 1927 он 81-83-р талд

	[←18]
	  Дөрвөн шүлэг бүхий мөчлөг. Уран үгсийн чуулганаас 1929 он. 130-133-р талд.

	[←19]
	  «Монгол ардын үндэсний соёлын зам» сэтгүүлийн 1937 оны 6-р сар дугаар 4. 3-4-р талд.

